
Кăмпара 

 

Пирӗн ял хӗрринче вӑрман пур. Эпир унта ҫырла татма та чечек   

пуҫтарма ҫӳретпӗр. 

Пӗрре анне пире, Ҫерукпа иксӗмӗре, кӑмпа пуҫтарма ячӗ. Эпир 

кунтӑксене илтӗмӗр те тухса кайрӑмӑр. 

Вӑрманта кӑмпа пит нумай. Чи хитрисене пуҫтарам-ха тесе, эпӗ 

юри хӗрлӗ кӑмпа шыраса ҫӳретӗп. 

Ытла та чечен вӗсем, ачаш, тунисем шап-шурӑ, ҫиелте, юри 

илемлетнӗ пек, шурӑ-шурӑ пӑнчӑсем палӑраҫҫӗ. 

— Эх, анне савӑнать те ӗнтӗ, — тесе тӑрӑшса та васкаса 

пуҫтаратӑп. Пуҫтартӑм-пуҫтартӑм та — кунтӑкӑм тулчӗ кайрӗ. 

Ҫерук та тӑрӑшса пуҫтарчӗ. Анчах унӑн кӑмписем вӗтӗ. 

Эсӗ пит пӗчӗккисене татнӑ-ҫке? — терӗм ӑна эпӗ. 

Мана юрать, эпӗ хам та санран пӗчҫкрех-ха,— терӗ вӑл. 

Кӑнтӑрла ҫитеспе киле таврӑнтӑмӑр. Анне пире хӗпӗртесе кӗтсе 

илчӗ. Ҫерук кӑмписене курсан: 

— Ах, епле лайӑх кӑмпасем тупнӑ эсир, тесе савӑнчӗ вӑл. 

— Манӑн тата лайӑхрах! — хама мухтасса кӗтрӗм эпӗ. Ҫавӑнтах 

кунтӑкӑма уҫса кӑтартрӑм. 

— Ку тата мӗскерле япала? — тесе ыйтрӗ анне.  

— Хитре-им? — тесе куҫран пӑхрӑм ӑна.  

— Хитрине хитре те, шӑна кӑмпи вӑл, ҫиме юрӑхсӑр, — терӗ анне. 

«Епле апла ҫиме юрӑхсӑр пултӑр-ха, ара, кӑмпа мар-им вӑл?»— 

тесе шухӑшлӑрам эпӗ. Вара каярахпа тин асӑма илтӗм: пӗрре ҫапла, 

ҫавӑн пек кӑмпа ҫисе, пирӗн чӗпсем вилнӗччӗ. 

Мӗн тӑвас ӗнтӗ унпа?  — терӗм эпӗ. 

—  Кайса пӑрах ҫырмана, ҫӗре  чавса чиксен те аван, — терӗ анне. 

